
Day 2

Si Katkat at ang Kaniyang Paboritong Laruan
nina Giovanni C. Duran at Ellen Grace F. Fruelda

Si Katkat, isang mahiyaing kuting na kahel, ay nakatira kasama
si Aling Nena sa isang maliit na bahay malapit sa dalampasigan.




Sabado ng umaga nang napansin ni Katkat na nawawala ang
kaniyang paboritong bolang may kampanilya. Nalungkot siya at
nagtaka kung sino ang kumuha at saan ito napunta.




Nais mahanap ni Katkat ang kaniyang bola dahil ito ang
nagbibigay-saya sa kaniya tuwing naglalaro siya.



Habang naghahanap siya sa likod ng bahay, napadpad si Katkat
sa dulo ng hardin malapit sa puno ng mangga. Nakita ni Katkat ang
isang puting kuting na naglalaro ng kaniyang bola. Nang makita siya
ng puting kuting, agad nitong ibinalik ang bola sa kaniya. Nalaman ni

Katkat na ang puting kuting ay bago sa bayan at naghahanap ng
kaibigan.



Simula noon, naging magkaibigan sina Katkat at ang puting

kuting. Natutuhan ni Katkat na hindi dapat mahiya sa bagong kakilala
at masaya ang magkaroon ng bagong kaibigan.

Ang Aming Bagong-Lipat na Kapitbhahay
nina Giovanni C. Duran at Ellen Grace F. Fruelda

Tuwing hapon pagkatapos ng klase, laging dumudungaw sa
bintana si Kevin. Pinagmamasdan niya ang bagong-lipat na batang
naglalaro sa tapat ng kanilang bahay.

Isang araw, naglakas-loob siyang lumapit at nakipagkilala.

“Magandang hapon! Ako si Kevin,” bati niya, sabay abot ng kaniyang
kamay.

“Ganoon din sa’yo! Ako naman si Gio,” tugon ng bata.
Habang nag-uusap, napansin nilang magkahawig sila — hindi
nagkakalayo ang tangkad at hugis ng kanilang mukha. Halos
magkapareho rin ang kanilang mata.



Dumating ang nanay ni Gio at ngumiti kay Kevin.

“Ikaw ba si Kevin, anak ni Teresa?” tanong niya.

“Ako si Tita Maricel mo, kapatid ng nanay mo.”

Nanlaki ang mga mata ni Kevin. “Kaano-ano ko po si Gio, Tita?”

“Pinsan mo siya,” sagot ni Maricel. “Kalilipat lang namin dito para

makasama ang iyong Tito Rico.



Niyakap ni Kevin si Gio dahil tuwang-tuwa siya sa kaniyang
natuklasan. Mula noon, araw-araw na silang magkasamang naglalaro
tuwing hapon at naging matalik na magkaibigan ang magpinsang sina
Kevin at Gio.

